
				Ĉi tiu paĝo ne estas provlegita
ke ili malŝategas tiun „fantazmagorian utopion“;
ke mi estas „maniulo“; ke ĉiu esperantisto
estas „sencerbulo“, ilin oni devus enfermi
en frenezulejon, ktp. — Ho! la bela rozo de
Esperanto havis ankaŭ dornojn: ĉie mi renkontis
nur mokridojn. Sed tiuj dornoj ne povis
min korpiki; mia koro ja plena estis de
entuziasmo, ne restis en ĝi spaco por la dornoj.
Mi do mokridis la mokridantojn kaj daŭrigis
mian vojon.



	



En tiu tempo fondiĝis ankaŭ alia gazeto:
L’Espérantiste, en Francujo, redaktita france
kaj esperante. Ankaŭ ĝin mi diligente legis.

La redakcio de tiu ĉi gazeto tiam organizis
esperantan literaturan konkurson, kiun mi
ankaŭ partoprenis kaj mi sukcesis gajni trian
premion: arĝentitan bronzopalmon. Tiu neesperita
prospero multe fierigis kaj energiigis min,
tiom pli, ĉar eĉ kelkaj hungaraj gazetoj
parolis pri tiu fakto.

En la jaro 1899-a mi verkis la Libron
de l’Humoraĵo, mian unuan libron, por kiu
mia kara amiko Nylén bonvolis skribi
antaŭparolon tre ĉarman. Tiun libron mi presis
en mia presejo; ĝi baldaŭ disvendiĝis.[1]


	



En la fino de la sama jaro Lingvo Internacia
deklaris, ke ĝi, post kvarjara vivo, 
devas ĉesigi sian ekzistadon, pro financaj
kaŭzoj, precipe pro manko de sufiĉa nombro
da abonantoj. Tiu cirkonstanco tre malĝojigis
min, ĉar mi estis konvinkita, ke L’Espérantiste
ne povos daŭrigi tiun rolon, kiun la
malaperonta Lingvo Internacia plenumis.

Sed dank’ al mia intima korespondado
kun S-ro Nylén, ni sukcesis savi la vivon de
la agonianta gazeto: mi entreprenis ĝian
eldonon kaj presadon, kaj li restis redaktoro.
Tiam ĝi havis nur kelkdekon da abonantoj;
sed kiam la esperantistaro vidis, ke la presorgano
refariĝas vivokapabla, ĝi baldaŭ havis
preskaŭ sufiĉe da abonantoj. S-ro Nylén do
sendadis al mi la porgazetajn manuskriptojn
el Svedujo en Hungarujon, kaj la gazeto
reaperis regule. Baldaŭ S-ro Nylén tute
transcedis ĝin al mi, — kaj tiamaniere mi fariĝis
„redaktoro-eldonanto-presanto-administranto“
Lingvo Internacia.


	(Daŭrigota.)

PAŬLO LENGYEL.


POPOLKANTO


Kiu scias, kaj divenas,

Ke de kie am’ devenas.

Kiu scias, kiu konas,

Ke el kio am’ burĝonas.

El la lipo ruĝeflama,

Neĝa kolo perlornama,

El dorlotaj vortoj, petoj,

Dolĉaj, rondaj brustmontetoj.




el la rumana : K. de KALOCKSAY



Tra la parko vokis la

Birdoj en ĥoro:

Kie estas Maud, Maud, Maud

Sonis kun ploro.


Kie Maud? Ja kun mi!

Sur la boskvojo

Ŝiris kaj plektis ŝi

Florojn kun ĝojo.


Sonis tra l'parko la

Vokoj kaj krioj:

Kie ŝi? Jen, jen, jen,

Inter lilioj.


Kisis mi, lasis ŝi.

Vango radia,

Nur deksesjara, sed

Alta beltalia.


Volus mi krii en

Ĝojo fiera.

Kor' ŝia: mia jam!

Graco ĉiela!


Pro ŝia danca ir'

Kaptis min miro,

Herboj freŝiĝis post

Ŝia trairo.


Birdoj en parko ja

Pro ŝi ploradis

Kie estas Maud, Maud, Maud

Iu ŝin svatis.


Gratas ĉevalo kaj

Henas ĉe l' pordo.

Ne vin elektis ŝi,

Iru for, lordo!




laŭ la angla: K. de KALOCSAY

	↑ Mi devas rimarkigi, ke la nova eldono de la Libro de l’Humoraĵo (firmo Hachette kaj K-io, en Parizo, 1908) ne estas la senŝanĝa represaĵo de la unua eldono.












[image: ]

[image: ]

Elŝutita el  "https://eo.wikisource.org/w/index.php?title=Paĝo:Literatura_Mondo_-_Oktobro_1922.pdf/21&oldid=86066"


				
			

			
			

		
		
		  
  	
  		 
 
  		
  				Laste redaktita je 3 nov. 2023, 11:51
  		
  		 
 
  	

  
	
			
			
	    Lingvoj

	    
	        

	        

	        Ĉi tiu paĝo ne haveblas en aliaj lingvoj.

	    
	
	[image: Vikifontaro]



				 Ĉi tiu paĝo estis lastafoje redaktita je 11:51, 3 nov. 2023.
	La enhavo estas disponebla laŭ CC BY-SA 4.0, se ne estas alia indiko.



				Regularo pri respekto de la privateco
	Pri Vikifontaro
	Malgarantioj
	Code of Conduct
	Programistoj
	Statistikoj
	Deklaro pri kuketoj
	Uzkondiĉoj
	Labortablo



			

		
			








